
రేణుకాస్తోత్రం  శ్రీవాసుదేవానన్దసరస్వతీకృతమ్ 

శ్రీగణేశాయ  నమః ।
ఐన్ద్ర్యాదివన్దితపతే   వరదేఽభీష్టకామదే  ।
కామదేవర్చితేఽనన్తే రేణుకేఽమ్బ నమోఽస్తు తే ॥
ఏకవీరే నిజాధారే రుచిరే సజ్జనాదరే  ।
ఉదరే రేణుసఞ్జాతే  రేణుకేఽమ్బ నమోఽస్తు తే ॥
కరుణారససమ్పూర్ణే నయనే సుస్మితాననే ।
శోభనే పాహి నో భీతే రేణుకేఽమ్బ నమోఽస్తు తే ॥
వీరమాతర్మహాదేవీ త్వదన్యా కా పరా భువి ।
తారిణీదుర్గతోఽనన్తే  రేణుకేఽమ్బ నమోఽస్తు తే ॥
రామమాతర్మహామాయే జమదగ్నిప్రియాఽభయే  ।
విజయే వేదవినుతే రేణుకేఽమ్బ నమోఽస్తు తే ॥
యైరర్చితే  తవ పదే తే ధన్యాః పరమే పదే ।
నిహితాస్తే సురనుతే రేణుకేఽమ్బ నమోఽస్తు తే ॥
న త్వదన్యాగతిర్దేవి  పరమా ఖలు శామ్భవి ।
భుక్తిముక్తిప్రదే  శాన్తే రేణుకేఽమ్బ నమోఽస్తు తే ॥
యః కేశవేశ్వరశ్చాపి సృష్టి -స్థిత్యన్తకారిణః   ।
ప్రసాదాదేవ  తేఽనన్తే రేణుకేఽమ్బ నమోఽస్తు తే ॥
జగదమ్బే నమోఽస్తు రేణుకే పరిపాహీశ్వరి నః సుభావుకే ।
జయ-లాభ-యశఃప్రదే  ముదే స్తుతిరేషాస్తు తవాఖిలార్థదే  ॥
నావాహనం నార్చన పద్ధతిం  తే

జానే న భక్తిం త్వయి మే భవాన్తకే ।
అథాపి మాం త్వం కులదేవిభక్తం

కులోద్భవం పాహ్యపి చార్థసక్తమ్   ॥

మాతాపురనివాసిన్యాః శ్రీదేవ్యాః  స్తోత్రముత్తమమ్  ।
యః పఠేత్ప్రయతో భక్త్యా సర్వాన్ కామాన్ స ఆప్నుయాత్ ॥
ఇతి శ్రీవాసుదేవానన్దసరస్వతీపణ్డితవిరచితం    శ్రీరేణుకాస్తోత్రం   సమ్పూర్ణమ్  ॥

Encoded and proofread by Kaushal S. Kaloo kaushalskaloo at gmail.com

Renuka Stotram Vasudevananda Sarasvati Kritam

pdf was typeset on December 22, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

